
Beavdegirji

Sámi girkoráđđi (SGR)

12. – 13.06.2006

Troanddin

Čoahkkimis ledje: 

Oddvar D. Andersen, jođiheaddji

Inga Marie Nordstrand, nubbinjođiheaddji 

Ingrid Jåma

Jovna Z. Dunfjell

Ingrid Johansen

Svein Malmbekk

Aslak Anders N. Siri

Herborg Finnset Heiene bođii Per Oskar Kjølaas sajis

Per Oskar Kjølaas lei dieđihan ahte ii boađe
Čállingoddi:

Synnøve Brevik

Asta Johnsen

Rávdná Turi Henriksen

Line Skum

Kirsti Guvsám

Inger Anna Gaup Gustad

Sierra bovdejuvvon olbmot beaiveborramii, ráđđečoahkkimii ja eahketipmilbálvalussii:

Norgga Sámemišuvnnas:

Váldočálli Magne Gamlemshaug
Sadjásaš váldočálli Thor H. With

Lullisámi diakoniijabargi Aina Toven Malum ja ÅGM / Lullisámi girkoeallinlávdegotti lahttu Nidarosa bismagottis.

Dakka maŋŋil boradeami lei Sámi girkoráđđi bovden Norgga Sámemišuvnna ovddasteddjiid ráđi čoahkkimii. 

Maŋŋil go guossit, ráđđi ja bargit ledje ovdanbuktojuvvon, oaččui NSM sáni saji.  

Dieđut Norgga Sámemišuvnnas 

Norgga Sámemišuvnna (NSM) ovddasteaddjit muitaleigga iežaset bargguid birra árbevirolaš sámi guovlluin Norggas ja nuortasámi guovllus Guoládagas. 1999` rájes leat organisašuvnnas leamaš eanet doaimmat go dan maid ruhtadilli lea suitán, ja leat danin ferten rievdadit doaibmavugiid. NSM 2005` riikkačoahkkin mearridii rievdadit doaimmas ja eanet heivehit olggosgoluid sisaboađuid ektui 3 jagi badjel.   

NSM lea dál heaittihan buot ásahusaid árbevirolaš sámi guovlluin Norggas, muhto doaimmaha ovddidit searvegottebargguid davvisámi guovllus, árbevirolaš čoakkalmasaid ja Radio DSF` bokte. Lullisámi guovllus lea organisašuvnnas lullisámi diakoniijabargi barggus. 
Maŋŋil vuođđonjuolggadusrievdadusa jagis 2002 lea NSM` mihttun dál bargat olles Sámis, dan sadjái go sámi guovlluin Norggas, nugo lei ovdal. NSM lea deattuhan sihke ovdal ja dál ahte buot dehálaš bargguid álggaheamit galget álggahuvvot sápmelaččaid iežaset hálidusaid vuođul.

Organisašuvnna 2001-2008 strategiijaplánas daddjo ahte NSM hálida oažžut mielde daid rievdadusaid mat sámi servodagas ain dáhpáhuvvet, vai NSM nagoda čuovvut eambbo mielde duohta dilis Sámis. NSM lea danin lasihan sámi ovddasteami riikkastivrras 3 sápmelaččas – 4 sápmelažžii; 2 davvisámis, 1 julevsámi/davvisámi (Romssa fylkkas ja julevsámi guovllus) ja 1 lullisámis. Nuortasámi ovddasteaddji gohččojuvvo go áššit dan gáibidit. Muhto ollu dán barggus lea vuos álgodásis. 

Nuortasámis lea NSM:s váldomihttu ásahit 1 – 2 iešheanalaš searvegotti mas sámegiella ja kultuvra galgá oažžut guovddáš saji. Dát lea ovttasbargu lutherlaš girkuin. NSM hálida maid doaimmahit heahteveahki Guoládagas. Dás leat duppális mihttu ásahit oktasaš arenaid gos sápmelaččat ja eará álbmogat sáhttet gullat evangeliuma ovttas, lutherlaš oktavuođas.

Strategiija Guoládagas lea golmma oasis:

a) Searvegoddebargu: Iešheanalaš searvegottit main lea sámi ossodat. Dása gullá maid bargu  

    mánáiguin ja diakonála barggut.
b) Diakoniija: Diakonála bargguide gullá humaniteara bargu mas leat oktiibuot 3  
    biebmogievkkana Lujávrris, Revdas ja Ombas. Dasalassin addá NSM ruđalaš doarjaga 
    bearrašiidda (earret eará dálkasiid oastimii) ja juohká maid oahppostipeandda nuoraide. 
    NSM lea maid ásahan smávva, gáhttejuvvon fitnodagaid, eanemus nissoniid váras, gos 
    earret eará alkoholihkkárat sáhttet muhtin muddui dinet iežaset birgejupmái. 
c) Kultuvrralaš bargu. NSM:s lea oktavuohta njealji iešguđet álbmotjoavkkuiguin, ja 
    buohkain dáin lea ruoššagiella váldogiellan. Sámegiella adno unnán báikkálaš servodagas, 
    ja erenoamážit girkolaš oktavuođain. Muhto NSM geahččala oaččuhit gielddasámegiela 
    oainnusin, ja atnit dan árvvus. Dán rádjái lea dat dahkkon ruđalaš doarjagiiguin 
    gielddasámegiel` giellakurssaide, ja Mánáidbiibbala jitnosit lohkama bokte 
    gielddasámegillii lagasradios. Lagasradiodoaibma lea ovttasbargu báikkálaš radioin. NSM 
    lea danin ovddidan Norgga Biibbalsearvái jearaldaga jorgalit biibbalosiid gielddasámegillii, 
    juoga mii váldojuvvui bures vuostá Biibbalsearvvi bealis. 

Gárrenmirkogeavaheami eastadeapmi lea biddjon ”Ny begynnelse” vuođđudusa vuollái, maid NSM lea álggahan. Vuođđudusa bargun lea maid veahkehit olbmuid geain lea hiv/aids. Girku Heahteveahkki lea dorjon muhtin prošeavttaid, ja muhtin bargguide lea maid ožžon almmolaš doarjagiid Norggas. 

Eanas nuortasámit leat miellahtut Ortodoksa girkus, muhto lea váttis dan vuohttit girkoeallimis, go oallut sámiin ii oro nu lagas oktavuohta dan girkui. Ortodoksa girku guoddu sámegiela ja kultuvra bargguid ektui lea vehá seagas.  Ii oro dovdome ahte ortodoksa girku deattuha kultuvrra ja giela ja olmmošlaš dárbbuid sámi álbmoga ektui. 

Dattege lea NSM:s leamaš positiivvalaš ja ávkkálaš oktavuohta ruošša-ortodoksa girkuin ja jagis 1998 dahkkui ovttasbargošiehtadus gaskkal NSM ja Ingermannslandske girku, mii lea evangelialaš-lutherlaš girku. NSM lea ožžon moaitagiid doaimmaheames proselyttdoaimma; ahte olgoriikkalaččat geat eai gula ortodoksa girkui, sárdnidit Ipmila sáni ruošša eatnama alde. Muhto NSM` mihttu ii leat leamaš oaččuhit olbmuid dieđihit iežaset luhterlaš girkui, NSM` 
ulbmil lea sárdnidit olbmuide evangeliuma. NSM` deaivvada olbmuiguin geat eai leat gásttašuvvon, ja geain lea unnán oktavuohta dainna girkuin masa gullet. Lea maid dehálaš ahte ii leat sáhka Ruoššas, muhto nuortalaš sámi guovllus.  

Buolvvaidmolssašupmi ja dan mielde maid ruhtadilli ja rekrutteren lea NSM` hástalus. Govva ii leat almmatge nu ovttalágan ahkeerohusaid dáfus nuortasámi guovllus guovlluid ektui Norggas. NSM ferte geahččat iežas rolla sihke sámi guovllu ektui obbalaččat ja eaktodáhtolaš organisašuvdnan. NSM bealis leat bargagoahtán doaimmaiguin, muhto eat leat ollen vel daiguin nu guhkás. 
Eahketipmilbálvalus 

Mánnodaga geassemánu 12. beaivvi dollojuvvui sámi /dáru eahketipmilbálvalus Vår Frue girkus, Troanddin.   

Liturga / Sárdnideaddji: Suohkanbáhppa Bjarne Gustad

Bealljehemiiddulka:       Kristin Sara
Girkomusihkka:              Jovna Z. Dunfjell

Teakstalohkkit:               Jovna Z. Dunfjell, Aina Toven Malum (lullisámegillii), Inga Marie 
                                        Nordstrand ja Herborg Finnseth Heiene (dárogillii).

Sihke liturgiija ja sálbmalávlun lei lullisámegillii. 

Maŋŋil ipmilbálvalusa lágidii Mátta-Trøndelága ja Hedmárkku Sámiid Searvi, ovttas diakoniijabargiin Aina T. Malumiin, girkogáfe.  

Maiddái Metodistagirku Troandimis lei bovdejuvvon ipmilbálvalussii ja girkogáffii. Pastora Steinar Hjerpseth lei boahtán. Sámi girkoráđđi lei ovddalgihtii muitalan dan rolla birra mii Troanddima Metodistagirkus lei dalle go vuosttaš sámi riikkačoahkkin dollojuvvui guovvamánu 6. beaivvi 1917. Pastor Hjerpseth skeŋkii Sámi girkoráđđái almmuhuvvon čállosa Metodistkirken i Trondheim. To minnesmerker og Astri Aasens bilder:
Samenes første landsmøte i 1917
’Den hemmelige synagoge’ soađi áigge. 

 (1999 – redigeren: Peder Borgen)

- - -
Muitosánit   

SGR jođiheaddji doalai muitosániid Odd Søberg rohki birra, julevsámi várrelahttu SGR:s ja sámi ovddasteaddji Lulli-Hålogalándda bismagotteráđis 2002-2006. 
Minuvtta jaskes boddu.  

Dohkkeheapmi 

Gohččun, čoahkkinplána ja áššelistu oktan áššejođiheddjiiguin dohkkehuvvui čuovvovaš lasáhusain: Ođđa ášši nr. 26/06: Girkomusihkkaguovddáš Álttás – jearaldat. 

 - SGR` preassadieđáhus rekrutterema birra sámi girkoeallimii lei biddjon www.kirken.no:ii ja  

   juhkkojuvvui maid oassálastiide čoahkkimis. Dát preassadieđáhus lei maid jorgaluvvon 
   davvisámegillii, muhto ii biddjon www.kirken.no:ii juhkkojuvvon oassálastiide čoahkkimis. 
   Dat ohcaluvvui. 

mearkkas  

20 - 24.09.2006
Ášši SGR 26/2006:    
Girkomusihkkaguovddáš Álttás - jearaldat

SGR 17/06
Beavdegirjjit

       1.  Čoahkkingirji Sámi giroráđi čoahkkimis 07.- 08.03.2006, Girkonjárggas

       2.  Čoahkkingirji Sámi ipmilbálvaluseallin resursajoavkkus 06.03.2006, Girkonjárggas

       3.  Čoahkkingirji Sámi girkoráđi bargolávdegotti telefunčoahkkimis 27.03.2006

       4.  Čoahkkingirji Sámi girkoráđi bargolávdegotti telefunčoahkkimis 21.04.2006

       5.  Čoahkkingirji Sámi girkoráđi nuoraidlávdegottis 05.-07.05.2006, Romssas

            Mearrádus: 
            Sámi girkoráđđi dohkkeha beavdegirjjiid. 

SGR 18/06
Referáhtaáššit

1) Raporta Árvokonferánssas 21.-23.19.2005, Kárášjogas

2) Referáhtta Davvi-Hålogalándda sámi girkoeallin lávdegottis 22.02.2006, Romssas

3) Referáhtta Oslo bismagotti sámi resursajoavkkus 02. – 03.2006

4) Referáhtta Lullisámi girkoeallinlávdegottis / ÅGM 09.03.-10.03.2006, Luvlieluspie 
Mearrádus:  

Sámi girkoráđđi váldá referáhttaáššiid diehtun.  
SGR 19/06
Diehtoáššit

5) Reive 16.02.06 Biibbalsearvvis Kultuvra- ja girkodepartementii: Doarjjaohcamuš sámegiel biibbaljorgaleapmái jahkái 2007.

2)   Reive 22.02.06 Kultuvra- ja girkodepartementtas Norgga girkui: Divttasvuona suohkana 
      fátmmasteapmi sámegiel hálddašanguvlui.

3) Referáhtta čoahkkimis 11.05.06 Romssas; Sis-Finnmárkku proavássuohkanii báhppavirggiid rekrutteren ja gohččun.  

4) Referáhtta Davvi-Hålogalándda bismagotteráđi fierpmádatčoahkkin rekrutterema birra 24.04.06 Romssas.  

5) Reive 22.03.06 SGR:as Lulli-Hålogalándda, Davvi-Hålogalándda, Nidarosa ja Oslo bismagottit; oktasaščoahkkin gaskal sámi lávdegottiid bismagottiin. 

6) Raporta 17.03.06 Line M. Skum:as: Girkuid Máilmmiráđi 9. váldočoahkkin Porto Alegres, Brasilas 14 – 24.02.06.

7) Reive 03.04.06 Sámi ipmilbálvaluslávdegoddi Girkonjárggas ja vástádusreive 1.04.06, SGR` čoahkkin Girkonjárggas njukčamánus  7 – 8. beivviid 2006. 

8) Reive 17.03.06 SGR:s resursaolbmuide: Norgga girkku – girkomusihkka plána,  gulaskuddan.

9) Raporta 31.03.06 Rolf Steffensenas, guossit Atlantis:as, Cape Town Davvi-Sáltui njukčamánu 17 – 27. beivviid 2006. 

10) Reive 14.03.06 SGR:s Nidarosa bismagodderáđđái ja ÅGM:ii: fágaseminára lullisámiid historjjá birra ”Trøndelags historie”-girjji ektui.

11) Reive 07.04.06 Hedmárkku Fylkasdirektevrras Norgga girkui : Elgå bajásšaddanguovddáža birra.

12) Reive 21.04.06  SGR:s Heidi Andersenii: Sálmmaid jorgaleapmi  julevsámegillii. 

13) Gohččun čoahkkimii 07.06.06 Romssas SGR:s giehtagirjji ”Håndbok med liturgier for ulike livssituasjoner” referánsajovkui. 

14) Reive 15.05.06 Norgga girkus ruhtadanministtárii, Kristin Halvorsen: Stáhta penšuvdnafonda-Olgoriika investeremat Aracruz Cellulose Brasilas.

15) Aviisačállosat 

Lassi diehtoáššit, njálmmálaččat refererejuvvon:  
 16) SGR bealis oassálastiiga jođiheaddji ja Line Skum GGR` semináras ”Girku ja 
       áigeguovdilis hástalusat Girkus Davvin” 01.06.2006, Romssas.
Mearrádus: 

Sámi girkoráđđi váldá diehtoáššiid diehtun.  

SGR 20/06
Rievdadit sámi girkoráđi njuolggadusaid
Čoahkkáigeassu 
Sámi girkoráđi njuolggadusat galget rievdaduvvot Girkočoahkkinášši 12/2005 vuođul. Girkočoahkkin bivdá SGR` geahčadit njuolggadusaid ja jus lea dárbu, rievdadit daid ráđi dálá bargguid ektui. 

Ráđđi ovddida Girkočoahkkimii Sámi girkoráđi njuolggadusrievdademiid ráđi dálá bargguid ektui. Ráđđi bivdá njuolggadusaid davvisámegielveršuvdnii  ja dárogiela versuvdnii addojuvvo seamma stáhtus.  
Rievdadanevttohusat SGR` njuolggadusaide ovddiduvvojit. 

Mearrádus:

1) Sámi girkoráđđi bivdá Girkoráđi ovddidit 2006 Girkočoahkkimii ovddiduvvon rievdadan evttohusaid Sámi girkoráđi njuolggadusain.  

2) Sámi versuvnnaide njuolggadusain (lulli-, julev- ja davvisámegillii) addojuvvo seamma stáhtus go dárogiel versuvnnas.  
3) Oktavuohta gaskal Girkuidgaskasaš ráđi ja Sámi girkoráđi mandáhta ja ovddasvástádusa álgoálbmotgažaldagain ferte vuđoleappot čilgejuvvot (gč. Girkočoahkkinášši 12/05, 3. čuoggá).

SGR 21/06
Sálbma- ja liturgiijabargu julevsámegillii ja lullisámegillii
Čoahkkáigeassu

Sámi girkoráđđi lea jođihan davvisámi sálbma- ja liturgiijabarggu 1993` rájes ja dat bargu loahpahuvvo dálá hámis 2006/07 jahkemolsumis go davvisámi liturgiijat ipmilbálvalusgirjji  mielde olggosaddojit. Allameassu (davvisámi allameassoliturgiija) olggosaddojuvvui jagis 1999. Transkriberejuvvon Sálbmagirji deaddiluvvui ođđasit jagis 1996. Sálbmagirji II olggosaddojuvvu jagis 2005. 

Lea stuora dárbu viidáseappot ovdánahttit sálmmaid ja liturgiijaid julev- ja lullisámegillii, nugo davvisámegillii lea dahkkon. Jus dát bargu galgá jođáneappot ovddiduvvot, de ferte árvvoštallat ásahit lávdegottiid ráđđálagaid guoskevaš bismagottiiguin: Julevsámi liturgiijalávdegoddi ja Lullisámi sálbma- ja liturgiijalávdegoddi. 
Girku ipmilbálvaluseallima ođastusbarggut lea dál jođus ja mihttun lea gárvvistit ja váldit daid atnui jagis 2010. Ođastusa mihttu lea ahte girkoeallimis galgá eambbo heivehanmunni, searvvaheapmi, ja báikkálaš heivehus. Lea dehálaš ahte maiddái julev- ja lullisámegillii gávdno vuođđomateriála. Das lea mearkkašupmi sihke

searvvaheapmái ja báikkálaš heivehussii. Riikkaidgaskasaš forain, nugo Girkuid Máilmmiráđis, vuoruhuvvo dál bargat eanet gáhttet gielaid mat álgoálbmogiid gaskkas leat áitojuvvon, ja dat galggašii maid geatnegahttit Norgga girku.   

Mearrádus:
1. Sámi girkoráđđi áigu bargat farggamusat ásahahttit sierra lávdegottiid ovddidit 
    julevsámi liturgiijabarggu Lulli-Hålogalánddas ja lullisámi sálbma- ja 
    liturgiijabargguid Nidarosas ovttasráđiid Lulli-Hålogalándda ja Nidarosa  

    bismagotteráđiiguin.
2. Sámi girkoráđđi váldá oktavuođa Nidarosa ja Lulli-Hålogalándda bisma- 

    gotteráđiiguin vai  dákkár lávdegottiid ásaheapmi álggahuvvošii.  
3. Sámi giellabarggut fertejit ruđalaččat vuoruhuvvot ipmilbálvalusođastusbargguin.
SGR 22/06
Sámi nuorat girkus
Čoahkkáigeassu 

Maid mii áigut sámi nuoraiguin girkus? Mii hálidit ahte sámi nuorat galget dovdat iežaset oadjebassan.  Sii galget deaivvadit girkuin iežaset eavttuid vuođul, iežaset gielain ja iežaset kultuvraovdanbuktimiiguin. Sii galget dovdat iežaset ruovttus. Sámi nuorat galget deaivvadit girkuin maid sii ieža sáhttet hábmet, ja maid sáhttet dovdat ahte dat lea sin iežaset. 

Sámi girkoráđi nuoraidlávdegoddi (SGRN) ásahuvvui jagis 2005 mearrádusa bokte Sámi girkoráđi bargolávdegottis 07/03 ja 2003` Nuoraid girkočoahkkimis. SGRN lea njuolggo viidásetfievrredeapmi ”Nuorra Sámis”-prošeavttas maid Sámi girkoráđđi jođihii jagiin 2000-2004. 

SGRN lea ruđalaččat ásahuvvon 3-jagi prošeaktan jagis 2005 gitta 2007` rádjái. SGRN ruhtarámma lea 150.000 kr jahkásaččat, ja dat galgá gokčat lávdegoddečoahkkimiid, nuoraidgohtten goluid ja dasalassin bálkká čállái.  

Nuorra girkus lea okta Norgga girku (NG) vuoruhansurggiin ja danin maid okta Sámi girkoráđi vuoruhansurggiin. Lea dárbbašlaš vuoruhit nuoraidbarggu ruđalaččat sámi girkoeallimis. Jus galgá nuoraidbarggu vuoruhit, de ferte dat maid ruđalaččat oidnot. SGRN hálida danin SGR bargat oaččuhit sámi nuoraidbarggu fásta bušeahtaide, iige prošeaktabargun.

SGRN áiggošii bargat riikkarájiid badjel, ja dárbbahivččii ruđalaš resurssaid ovdaprošektii lullisámi guovllus. SGRN bivdá danin SGR ovddidit dán ášši dárbbašlaš oktavuođaide ja váldit oktavuođa Ruoŧa girku sámi girkoráđiin ovttasbarggu ásaheami dihte.

Mearrádus:

Sámi girkoráđđi hálida deattuhit dan mearkkašumi maid bargu sámi nuoraid gaskkas ovddasta. Dát bargu lea dehálaš ovdánahttit kristtalaš oskku, sámi identitehta, giela ja kultuvrra. Dát nuoraidbargu addá maid guhkit áigái rekrutterema sámi girkoeallimii.

Sámi girkoráđđi hálida danin nuoraidbarggu sihkarastit ruđalaččat fásta jahkásaš bušeahttarámmaid bokte.  

Sámi girkoráđđi bivdá čállingotti dán viidáseappot čuovvolit. 

Sámi girkoráđđi lea ilus nuoraidlávdegotti doaimma ovddas ja váldá lávdegotti dieđuid ja guhkitáiggi jurddašeami diehtun. 

Sámi girkoráđđi bivdá čállingotti bargat viidáseappot háhkat ruđalaš resurssaid sámi nuoraidbargguide riikkarájiid badjel. Sámi girkoráđđi áigu ieš váldit oktavuođa Ruoŧa girku Sámi girkoráđiin viidáset ovttasbarggu dihte.  

SGR 23/06
Ođđa sámi girkobeaivvit – nammadit guokte olbmo dan barggu 


čuovvolit
Čoahkkáigeassu

SGR áššis 11/05 mearriduvvui ahta jagis 2005 galgá sámi girkoráđiid gaskkas Ruoŧa girkus ja Norgga girkus dollojuvvot vuosttaš oktasaš ságastallan čállingottidásis. Ságastallamiid fáddá: ” Viidáset ovttasbargu rájiid badjel ođđa sámi girkobeivviid lágideami jurdagiin”.   

Guhkitáigge buozanvuođa, ja danin unnán návccaid geažil ii gártan ođđa sámi girkobeivviid lágideami birra ságastallojuvvot dan ovtta čoahkkimis mii dollojuvvui jagis 2005.

Čuovvolandihte dan guovtti ráđi oktasašsčoahkkima áigumušaid jagis 2004 lágidit sámi girkobeivviiid, nammada goabbatge ráđđi guokte olbmo ad-hoc jovkui. 

      
Mearrádus: 

Čuovvolandihte dan guovtti sámi girkoráđi; Ruoŧa girkus ja Norgga girkus, 

oktasaščoahkkima áigumušaid lágidit ođđa sámi girkobeivviid, nammada Sámi 

girkoráđđi čuovvovaš guokte olbmo ad-hoc jovkui:
· Jovna Z. Dunfjell

· Line M. Skum
SGR 24/06
GČ ášši – 2006: Sámi girkoeallin – rabas álbmotgirku 



soabadeami mearkkas        

Čoahkkáigeassu 

Guokte dehálaš girkočoahkkinmearrádusa (1993, 2003) leat vuođđun dain soabadanbargguin gaskkal sámi unnitlogu- ja dáčča eanetlogu álbmogiid mii dál lea jođus. 

Eaktun ja vuođđun dáidda bargguide leat ahte dáčča álbmogii addojuvvojit duogášdieđut mat čilgejit soabadeami dárbbu; rievttes dieđut dálá diliid birra ja ovttasbargu gávdnat čovdosiid servodahkii buoremussan.

Soabadeapmi mearkkaša ahte sámi girkoeallin ovdánahttojuvvo sámi kristtalaš oskku ja eallindulkoma vuolggasajis. Dat dáhpáhuvvá go sápmelaččat girkus ožžot luohttámuša jáhkkit ahte sámi kultuvra, árvvut ja ovdanbuktinvuogit dohkkejit girku barggus ja ahte daidda addojuvvo sadji buot dásiin. Dakkár bargguid bokte sáhttá girku leat ja vásihuvvot rabas girkun maiddái sápmelaččaide. 

Sámi girkoráđi njuolggadusain daddjo ahte ”sámi girkoeallin galgá leat dárbbašlaš ja ovttaárvosaš oassin Norgga girkus”. Dat lea dehálaš diehtu ođđa girkočoahkkimii. 

Norgga girku šaddá eanet duohta ja ollislaš girkun go sámi girkoeallin beassá doaibmat iežas eavttuid mielde. Sámi kultuvrra ja árbevieru bokte oažžu girku impulssaid ođđa ipmárdussii oskkus ja identitehtas, dan oktavuođas mii lea gaskal luonddu ja eallinoainnu. 

Ovttaárvosašvuođa vuolggasadjin leat olgguldas rámmaeavttut sámi girkoeallimii. Sis-Finnmárkku proavássuohkan, ásahuvvon nannet sámi girkoeallima davvisámi guovddášguovllus, ferte sihkarastojuvvot dievaslaš girkolaš bálvalusa. 

Olggobealde Sis-Finnmárkku, davvi-, julev- ja lullisámeguovlluin lea mihttun oažžut sámi girkoeallimii čielgaset organiserema ja struktuvrra. Dat ferte leat rámman go galgat nannet sámi ipmilbálvaluseallima, oskkuoahpahusa ja rekrutterema, ja gelbbolašvuođahuksema bargguid.   


Mearrádus:  
1. Sámi girkoráđđi hálida doalahit sávaldaga ovddidit sámi girkoeallima áššin 2006` Girkočoahkkimis.
2. Sámi girkoráđđi bivdá hálddahusa ráhkkanahttit ášši SGR` ságastallama vuođul. Ášši ovddiduvvo Sámi girkoráđi ja Girkoráđi ovdii čakčamánus.
3. Ášši ovdanbuktimis lea dehálaš čatnat persuvnnalaš muitalusaid ja sámi kultuvraovdanbuktimiid. 

SGR 25/06
Oassálastin ja ekonomiija LML` eamiálbmotkonferánssas Kárášjogas 20 – 24.09.2006
Čoahkkáigeassu 

Luhterlaš máilmmilihttu (LML) lágida riikkaidgaskasaš álgoálbmotčoahkkima Kárášjogas čakčamánu 24.-25. beivviid. Dan čoahkkimii bohtet 25 oassálasti ja lea LML čuovvoleapmi váldočoahkkimis Winnipegas jagis 2003, Canadas, gos LML bivddii ásahit álgoálbmotprográmma mii čalmmustahttá čuovvovaš bargguid:

· láhčit fierpmádathuksemiid guovlluid ja riikkaidgaskasaš ságastallamaiid ja lonohallanprogrammaid bokte. 
· vuolggahit teologalaš oahppobargguid čadnojuvvon evangeliuma ja kultuvrra ja álgoálbmot vuoiŋŋalašvuođa ektui ovttasráđiid eará globála konfešuvnnalaš fierpmádagaiguin ja Girkuid Máilmmiráđiin. 

Ulbmil čoahkkimiin lea oaivádit LML` viidáset álgoálbmotbarggu váldočoahkkima ávžžuhusaid vuolggasajis. 

Lea vejolaš oažžut dušše 5-6 sámi sáttatolbmo obbalohkái LML` oassemearis. Lea dattege vejolaš sáddet liige áiciid, muhto daid ferte dalle SGR gokčat. 

Ráđđi bivdojuvvo árvvoštallat juolludit gitta 10.000,- kr áiciid oassálastimii dán čoahkkimis. Dasalassin bivdojuvvo ráđđi evttohit iežas sáttatolbmo dán čoahkkimii ja maiddái áici evttohusa jus ráđđi vállje bidjat ruđa dán ulbmilii. Lea maid lunddolaš ahte SGRN sádde sáttatolbmo ja ovtta dahje eanet áiciid.

Mearrádus:  

            Sámi girkoráđđi mearrida bidjat gitta 10 000 kr goluide oassálastit áicin LML` 
            álgoálbmotčoahkkimis Kárášjogas čakčamánu 20.-24. beivviid 2006.

            SGR mearrida viidáseappot čuovvovaš olbmuid ovddastit ráđi čoahkkimis:


1. Sáttatolmmoš: Delegat: Inga Marie Nordstrand, SGR` nubbinjođiheaddji 

2. Sáttatolmmoš: Sigbjørn Skåden 

    Várrelahttu: Lisa Jensen Jåma


3. Áici: Kirsti Guvsám 

SGR 26/06
Girkomusihkkaguovddáš Álttás - jearaldat 

Čoahkkáigeassu 

SGR meannudii reivve Álttá girkolaš oktasašráđis, beaiváduvvon 080606; sámi guovddáža ásaheami birra ođđa girkovistti plánema oktavuođas (reive čuovvu čoahkkingirjji mielddusin). Ođđa Álttá váldogirku plánema jođiheaddji, Nils Toft, muitalii njálmmálaččat Nordlyskatedrala barggu birra. Oktasašráđđi galgá ráhkadit latnjaplána ja doaibmaplána suohkanstivrra ovddas. Vistti arkitektuvra dahká váttisin dasa hukset lasi maŋŋil.

Ášši Álttás lea GČ-ášši čuovvoleapmi ásahit guovllu kultuvraguovddážiid.

Álttá searvegoddi lea hukseme ođđa girkovistti ja hálida SGR:s gullat dárbbu liturgiija ja girkomusihkka guovddážii Álttás. 

SGR hálida oaidnit kultuvraguovddážiid ásahemiid ollislaš perspektiivvas, ja ii ane Álttá searvegotti reivve doarvái vuođđun áššis mearridit. Ášši ferte geahččat oktanaga plánaiguin mat Girkoráđis leat dán áššis.

Mearrádus:  

1.   Sámi girkoráđđi lea ožžon reivve Álttá oktasašráđis, beaiváduvvon 08.06.06 ja gullan 
      Nils Toft dieđuid Nordlyskatedrala huksenplánaid birra Álttás. 
2.   Sámi girkoráđđi ii sáhte dahkat mearrádusa go ášši ii leat doarvái čielggaduvvon. Ášši  
      sáddejuvvo Davvi-Hålogalándda bismagotteráđđái ja Girkoráđđái vai čadnojuvvo 
      viidásit bargui guovddážiiguin guovlluin.

SGR

